
17

కాసారంబుల గట్లుతెగెను, వా

డెను మాకుల యెఱ్ఱని చిగురాకులు,

పక్షులు మూల్గెను బాధాస్వరముల,

నేలవాలిపడె పూలతీవియలు.

18

కాఱుచిచ్చు కాకలు సోకినగతి,

పొగసి శోభ లుడిపోయెను వనమును,

పచ్చనితీగెలు ముచ్చ ముడుచుకొని,

వెలవెల బాఱెను బిత్తరిపాటున.

19

ఛిన్నము లాయెను చిత్రసౌధములు,

బెగడి బయటపడె మృగములు పాములు,

భగ్నంబాయెను పాలఱాల భవ

నములు, రూపఱె వనంబు భ్రష్టమై .

20

దశకంఠుని నిత్యప్రమదోత్సవ

శోభనమైన అశోకవనము, శో 

కము తీగెలు సాగగ పాడుపడెను,

హనుమద్బల భీషణ తాడనమున.

21

రావణు ధనదర్ప మనఃస్ఫూర్తి కి

మాన్పరాని అవమానంబును దా

కొలిపి మహాకపి కూర్చుండెను, తో

రణమున రాక్షస రణకౌతుకమున.


31 - 5 - 1967

